
Artıq bu sıraya daha biri əlavə 
olunmuşdur. Bu da dövlət başçısı-
nın fərmanı ilə işğaldan azad edilmiş 
ərazilərdə Azərbaycan Respublikası 
Prezidentinin xüsusi nümayəndələrinin 
təyin edilməsi məsələsidir. Həmin 
fərmana əsasən, işğaldan azad edil-
miş ərazilərin dirçəlişi istiqamətində 
quruculuq, bərpa və yenidənqurma 
işlərinin sürətləndirilməsi, bu 
hədəfə nail olunmasında dövlət 
orqanlarının (qurumlarının) və 
digər təşkilatların əlaqələndirilmiş 
fəaliyyətinin gücləndirilməsi, 
habelə idarəetmədə çevikliyin və 
səmərəliliyin artırılması məqsədilə 
işğaldan azad edilmiş ərazilərdə 
Azərbaycan Respublikası Prezidenti-
nin xüsusi nümayəndəliklərinin təsis 
edilməsi nəzərdə tutulur. Həmçinin, 
fərmanla müəyyənləşdirilmiş qaydada 
Azərbaycan Respublikası Prezidentinin 
xüsusi nümayəndəliklərinə Prezident 
tərəfindən vəzifəyə təyin və vəzifədən 
azad edilən və birbaşa Azərbaycan 
Respublikasının Prezidentinə tabe 
olan Azərbaycan Respublikası Pre-
zidentinin xüsusi nümayəndələri 
rəhbərlik edəcəklər. Eyni zamanda, 
xüsusi nümayəndələr dövlət başçımı-
zın müəyyən etdiyi ərazi hüdudlarında 
Azərbaycan Prezidentinin müəyyən 
etdiyi səlahiyyətləri həyata keçirəcəklər.

Bəli, bunun özü zəfərimizə növbəti 
zəfər, uğurumuza daha bir uğur qatıl-
ması istiqamətində atılan mühüm ad-
dımlardan biri kimi qiymətləndirilməlidir. 
Bunun özü Qarabağımıza bir daha 
övlad yanğısı, sevgisi ilə sarılmağı-
mızın, ona əvvəlkindən də daha çox 
sahiblənməyimizin təcəssümüdür.

Bu, bir daha “Qarabağ bizimdir, heç 
zaman bizim olmadığı qədər bizimdir”, 
“Qarabağ Azərbaycandır!” deməyimizin, 
onu bir daha təsdiqləməyimizin 
ifadəsidir. 

Bəli, son fərman Qarabağımı-
zın bərpası, dirçəldilməsi, onun 
idarəçiliyinin yüksək səviyyədə təmin 
və təşkil edilməsi baxımından çox 
önəmli və əhəmiyyətlidir. Bunun müsbət 
töhfələri mütləqdir və qaçılmazdır.

Qardaşları bir daha dostlaşdıran 
“Dostluq” layihəsini də xüsusi qeyd 
etmək lazımdır. Belə ki, bu il yanva-
rın 21-də Azərbaycan Respublikası 
hökuməti ilə Türkmənistan hökuməti 

arasında Xəzər dənizində “Dostluq” 
yatağının karbohidrogen resursla-
rının birgə kəşfiyyatı, işlənilməsi və 
mənimsənilməsi haqqında Anlaşma Me-
morandumunun imzalanması ilə bağlı 
Azərbaycan Prezidenti İlham Əliyevlə 
Türkmənistan Prezidenti Qurbanqulu 
Berdiməhəmmədov arasında videokonf-
rans formatında görüş keçirildi.

Görüşün yekunu olaraq tarixi 
anlaşma memorandumunun imzalan-
ma mərasimi baş tutdu, Azərbaycan 
Respublikası hökuməti ilə Türkmənistan 
hökuməti arasında Xəzər dənizində 
“Dostluq” yatağının karbohidrogen 
resurslarının birgə kəşfiyyatı, işlənilməsi 
və mənimsənilməsi haqqında sənəd im-
zalandı. Bu, çox böyük tarixi hadisədir, 
uğur və nailiyyətdir. Bunun həm də iki 
qalibi var, burada uduzan yoxdur, bura-
da yalnız qazanan var. Qalib də, qaza-
nan da iki qardaş və dost–Azərbaycan 
və türkmən xalqları, Azərbaycan və 
Türkmənistan dövlətləridir.

Azərbaycan Prezidentinin də qeyd 
etdiyi kimi, Xəzər mehriban qonşuluq, 
əməkdaşlıq dənizidir, Xəzər ölkələrimiz 
arasında təbii sərhəd olmasına baxma-
yaraq, bundan sonra da ölkələrimizi və 
xalqlarımızı birləşdirəcək.

Bəli, qeyd olunduğu kimi, 
Türkmənistan və Azərbaycan nisbətən 
gənc müstəqil dövlətlərdir. Belə ki, bizim 
müstəqil dövlətlərə çevrilməyimizdən 
heç 30 il keçməyib. Lakin bu illər 
ərzində çox böyük uğurlar qazana 
bilmişik. Bu gün inamla irəliləyirik, 
sosial rifah, iqtisadi inkişaf, qlobal 
transmilli layihələr sahəsində çox mü-
hüm məsələləri həll edirik. Ölkələrimiz 
investisiyalar üçün açıqdır.

Xarici şirkətlər həm Türkmənistana, 
həm də Azərbaycana inamla bö-
yük vəsait yatırırlar. Ona görə ki, 
vəsaitlərinin qorunacağına əmindirlər. 
Onlar bu ölkələrdəki siyasi sabitliyə 
əmindirlər, o da bu gün ən mühüm 
inkişaf amilidir. Sabitlik olmadan inkişaf 
mümkün deyil. Sabitlik tərəqqiyə, 
rifaha, investisiyalara, ən iri beynəlxalq 
şirkətlərin diqqətinə və bununla da 
ölkələrin beynəlxalq aləmdə rolunun, 
onların təsirinin möhkəmlənməsinə 
gətirib çıxarır.

Bu gün ölkələrimizin həm tarixi, 
həm də mədəni baxımdan oxşarlığı, 
ortaq köklərimiz, ortaq dilimiz, ortaq 

dinimiz barədə danışarkən, əlbəttə, 
biz bütün bu müsbət cəhətləri səmərəli 
əməkdaşlığa transformasiya etmişik. 
Prezidentimizin də bəyan etdiyi kimi, 
beləliklə, biz, sadəcə, Xəzərdə bir yataq 
haqqında memorandum imzalamırıq, 
bu gün biz münasibətlərimizin gələcək 
uğurlu inkişafında çox mühüm addım 
atırıq.

Addımlarımız, qədəmlərimiz 
mübarək olsun! Yaşasın, Azərbaycan –
Türkmənistan dostluq və qardaşlığı!

Şəhidlərimiz və qazilərimiz həmişə 
olduğu kimi, yenə də dövlət başçısının 
diqqət mərkəzindədir. Bu günlərdə 
bunun bir daha şahidi olduq. Ulu öndər 
Heydər Əliyev siyasətinin layiqli davam-
çısı olan cənab İlham Əliyevin 18 illik 
hakimiyyəti dövründə də daim şəhid 
ailələri, Vətən müharibəsi iştirakçıları, 
əlilləri və qazilərinə diqqət, qayğı əsas 
prioritetlərdən olub.

Ölkə Prezidenti İlham Əliyev və 
Birinci vitse-prezident Mehriban xanım 
Əliyeva hər zaman şəhid ailələrinə, 
Qarabağ savaşı əlillərinə, qazilərinə, 
veteranlarına xüsusi münasibətləri, 
həssaslıqları və sevgiləri ilə seçiliblər, 
daim onların yanlarında olublar.

Elə son zamanlarda yaradılan YA-
ŞAT Fondu həmin həssas münasibətin 
əyani nümunəsidir. Bu istiqamətdə 
daha bir addım kimi, bu gün, 25 yanvar 
tarixində ölkə Prezidenti tərəfindən im-
zalanan növbəti sərəncamı göstərmək 
olar.

Belə ki, ölkə Prezidenti Azərbaycan 
Respublikasının ərazi bütövlüyünün, 
müstəqilliyinin və konstitusiya quru-
luşunun müdafiəsi ilə əlaqədar əlilliyi 
müəyyən edilmiş şəxslərin və şəhid 
ailələrinin sosial-məişət şəraitinin yax-
şılaşdırılması ilə bağlı bir sıra tədbirlər 
haqqında sərəncam imzalayıb ki, bura-
da da Vətən müharibəsi əlilləri və şəhid 
ailələrinin 5 il ərzində mərhələli şəkildə 
mənzillərlə təmin olunması nəzərdə 
tutulur.

Sərəncamla Əmək və Əhalinin 
Sosial Müdafiəsi Nazirliyinə aşağıdakı 
şəxslərin (ailələrin) 2021-2025-ci illər 
ərzində mərhələlərlə mənzil və ya fərdi 
evlə təmin edilməsi üçün Azərbaycan 
Respublikasının Prezidenti ilə razılaş-
dırmaqla tədbirlər planını təsdiq edib 
həyata keçirmək tapşırılır: 2014-cü 
il yanvarın 1-dən 2020-ci il yanvarın 

1-dək yerli icra hakimiyyəti orqanla-
rında yaşayış sahəsinə ehtiyacı olan 
qismində qeydə alınmış və Azərbaycan 
Respublikasının ərazi bütövlüyünün, 
müstəqilliyinin, konstitusiya qurulu-
şunun müdafiəsi ilə əlaqədar əlilliyi 
müəyyən edilmiş şəxslər və şəhid 
ailələri, habelə qeydə alınma tarixindən 
asılı olmayaraq, Çernobıl AES-də 
qəzanın ləğvi (o cümlədən hərbi xidmət 
vəzifələrinin (xidməti vəzifələrin) yerinə 
yetirilməsi) ilə əlaqədar əlilliyi müəyyən 
edilmiş , yerli icra hakimiyyəti orqanla-
rında yaşayış sahəsinə ehtiyacı olan 
qismində qeydə alınmış və 2020-ci 
ildə aparılan hərbi əməliyyatlar zama-
nı Azərbaycan Respublikasının ərazi 
bütövlüyünün, müstəqilliyinin, konstitu-
siya quruluşunun müdafiəsi ilə əlaqədar 
əlilliyi müəyyən edilmiş şəxslər və şəhid 
ailələri.

Yerli icra hakimiyyəti orqanlarına 
tapşırılır ki, göstərilən şəxslər barədə 
məlumatları Əmək və Əhalinin Sosial 
Müdafiəsi Nazirliyinə təqdim etsinlər. 
Nazirliyin müraciəti əsasında bu 
sərəncamda göstərilən məqsədlər 
üçün torpaq sahələrinin ayrılmasını 
təmin etsinlər və hər il görülmüş işlər 
barədə Azərbaycan Respublikasının 
Prezidentinə məlumat versinlər.

Bəli, bunun özü də daha bir diqqət 
və qayğının nümunəsidir. Ötən illər 
ərzində yüzlərlə şəhid ailəsi, Qara-
bağ əlili, veteranı və qazisi evlərlə, 
mənzillərlə təmin olunub və həmin 
mənzillərin açılış mərasimləri keçirilib. 
Bir neçəsində də şəxsən ölkə rəhbəri 
və birinci xanım iştirak edərək öz xeyir-
dualarını veriblər.

Budəfəki sərəncamla da bir 
daha şəhid ailələri və İkinci Qara-
bağ müharibəsi əlillərinin, qazilərinin 
mənzillərlə təmin olunması nəzərdə 
tutulur ki, bu da qəhrəman Vətən öv-
ladlarının kimdənsə, kimlərdənsə asılı 
olmaması, dövlətin himayəsi, nəzarəti 
və qanadı altında olması, əsl dövlət və 
dövlətçilik nümunəsidir. Var olsun, yaşa-
sın, belə dövlət və onun rəhbəri olan 
möhtərəm Prezidentimiz! 

Jalə ƏLİYEVA,  
Milli Məclisin Ailə, qadın, uşaq 

məsələləri komitəsi sədrinin 
müavini, filologiya elmləri 

doktoru, professor

Azərbaycanda yeni 
idarəçilik modeli yaradılıb

Hər kəsə məlumdur ki, 44 günlük  tarixi 
Qələbədən  sonra Azərbaycanda, Qarabağımızın 
bərpası, yenidən əvvəlki vəziyyətinə qaytarılması, 
dirçəldilməsi yolunda  Prezident  İlham  Əliyevin 
tövsiyələri ilə mühüm addımlar atılmağa başlanılıb. 
Bu addımlar sırasında “Qarabağ Dirçəliş 
Fondu”nun yaradılmasını, icra hakimiyyətlərində 
şəhid ailələri və qazilərlə bağlı  müvafiq şöbənin 
təşkil edilməsinin nəzərdə tutulmasını, Füzuli – 
Şuşa yolunun, Füzuli Beynəlxalq Hava Limanının  
təməllərinin qoyulmasını  xüsusilə qeyd etmək 
lazımdır.

Türkiyə ilə Azərbaycan arasında viza 
ilə bağlı yeni sənəd təsdiq ediləcək

Türkiyə ilə Azərbaycan arasında qar-
şılıqlı olaraq vizadan azad etmə ilə bağlı 
yeni sənəd təsdiq ediləcək.

Milli Məclisin fevralın 1-də keçiriləcək plenar 
iclasında “Azərbaycan Respublikası Hökuməti 
ilə Türkiyə Respublikası Hökuməti arasında 

qarşılıqlı olaraq vizadan azad etmə haqqında 
25 fevral 2020-ci il tarixində Bakı şəhərində 
imzalanmış Sazişə dəyişikliklər edilməsi 
haqqında Azərbaycan Respublikası Hökuməti 
ilə Türkiyə Respublikası Hökuməti arasında 1 
saylı Protokol”un təsdiq edilməsi müzakirəyə 
çıxarılacaq.

Dəyişikliyə əsasən, üçüncü ölkələrdən 
Azərbaycan və Türkiyəyə səyahət edən şəxslər 
üçün pasportlardan istifadə məcburi olacaq.

Sənəddə qeyd edilib ki, tərəflərin 
ərazilərindən üçüncü ölkələrə və üçüncü 
ölkələrdən tərəflərin ərazilərinə daxil olmaq 
üçün pasportların istifadə olunması məcburidir. 

Sazişin 1 və 2 saylı əlavələrində müəyyən 
olunmuş digər sərhədkeçmə sənədləri yalnız bir 
tərəfin ərazisindən digərinə birbaşa səyahətlər 
üçün istifadə edilir.

“Xalq qəzeti”

TAP buraxılış gücünün iki dəfə artırılması 
üzrə sınaq nəticəsinin vaxtını açıqlayıb

L. Skyepatti əlavə edib 
ki, bazar testləri Yunanıstan, 

Albaniya və İtaliyanın mil-
li tənzimləmə orqanlarının 

təsdiq etdiyi  prinsiplərə uyğun 
keçiriləcək. Bütün maraqlı 
tərəflər həmin prinsiplərdə 
əksini tapmış qaydalara uyğun 
olaraq testlərdə iştirak edə 
bilərlər. 

Qeyd edək ki, Azərbaycan   
qazının Transatlantik qaz 
kəməri vasitəsilə Avropaya 
ixracına 2020-ci il dekabrın 31-
də başlanmışdır.

 Noyabrın 15-də TAP 
kəmərinin uğurla İtaliyanın 
qazpaylayıcı şəbəkəsinə 
qoşulmasından sonra 
Azərbaycan öz qazını Avropa 
bazarlarına çıxarmaq imkanı 
əldə etmişdir.  

“Xalq qəzeti”

Trans-Adriatik boru kəmərinin (TAP) 
buraxılış gücünün iki dəfə artırılması 
üzrə bazar sınaqlarının yekun nəticələri 
oktyabrda elan olunacaq. TAP-ın icraçı 
direktoru Luka Skyepatti bildirib ki, bazar 
sınağının əsas mərhələsi iyulda keçiriləcək:

“TAP potensial müştərilərinə buraxılış 
gücünü  maksimum 20 milyard kubmetrədək 
artırmaq üçün hər iki ildən bir bazar 
sınaqları keçirəcək”.

M1 magistralının 16-30-cu 
kilometrlik hissəsində təmir-bərpa 
işlərinin birinci hissəsi başa çatır

 � Avtomobil yollarının təmiri və tikintisi ilə 
bağlı əlavə tədbirlər haqqında Azərbaycan Respublikası 
Prezidentinin sərəncamına uyğun olaraq, Bakı–Quba–
Rusiya Federasiyası ilə dövlət sərhədi yeni avtomobil 
yolunun 16-cı kilometrindən (VAZ dairəsi) 30-cu 
kilometrinədək (Sumqayıt) olan 14 km hissəsində təmir-
bərpa işləri sürətlə davam etdirilir.

Təmir-bərpa işləri zamanı yol 
örtüyünün aşınma qatı frezlənərək 
kənara daşınır, örtüyün deforma-
siyaya uğramış hissələri xüsusi 
texnika vasitəsi ilə sökülərək 
qaldırılır, yatağın yararsız qruntu 
qazılaraq çıxarılır, əks-dolğu işləri 
görülür və yol yatağı yenidən 
tikilir. Ardınca yeni yol əsası inşa 
edilir və hamarlayıcı lay asfalt-

beton örtüyü döşənir.
Bunun ardınca frezlənmiş və 

hamarlayıcı lay döşənmiş ərazilər 
iri və xırda dənəli olmaqla 2 
laydan ibarət yeni asfalt-beton-
la örtülür. Artıq Sumqayıtdan 
Ceyranbatan qəsəbəsini keçməklə 
“VAZ dairəsi” deyilən ərazi 
istiqamətində 11,5 km yolda qeyd 
olunan işlər görülərək yekunlaş-

dırılıb. Həmin istiqamətdə son 
2,5 kilometrlik ərazidə hazırda 
qazma-dolma işləri görülür, yeni 
yol yatağı və yol əsası inşa edilir. 
Yenidənqurma işlərinin aparıldığı 
yolun uzunluğu 14 km təşkil edir.

Magistralın təmir-bərpa işləri 
aparılan 14 kilometrlik hissəsinin 
yol ayrıcında quraşdırılmış əyri 
xətli dəmir tirlər də sökülərək, 
beton arakəsmələrlə əvəzlənir.

Bir istiqamət üzrə işlər 
bitəndən sonra digər istiqamətdə, 
yəni magistralın 16-cı km-dən 
(VAZ dairəsi) 30-cu kilometrədək 
(Sumqayıt) olan hissəsində 
yenidənqurma işlərinə başlanı-
lacaq.

Vətəndaşların rahat gediş-
gəlişinin təmin olunması 
istiqamətində aparılan işlər za-
manı avtonəqliyyat vasitələrinin 
hərəkəti hissə-hissə qismən 
məhdudlaşdırılır. 

Bütün işlər mövcud “İn-
şaat Norma və Qaydaları”nın 
tələblərinə əsasən, Azərbaycan 
Avtomobil Yolları Dövlət Agentli-
yinin rəhbərliyinin nəzarəti altın-
da aparılır. Tərtib olunmuş qrafikə 
uyğun olaraq işlərin vaxtında 
yekunlaşdırılması üçün əraziyə 
lazımi sayda qüvvə cəlb olunub.

“Xalq qəzeti”

DİN hüquq müdafiəçisi Oktay Gülalıyevin 
xəsarət alması ilə nəticələnmiş hadisə 

barədə məlumat yayıb
 � 2019-cu il oktyabrın 29-da hüquq müdafiəçisi Oktay Gülalıyevin xəsarət 

alması ilə nəticələnən yol-nəqliyyat hadisəsini törətmiş sürücü məhkəmənin hökmü ilə 
2 il 3 ay müddətə azadlıqdan məhrum edildikdən sonra fəaliyyətləri böhtan və təxribat 
üzərində qurulmuş bəzi şəxslər sosial şəbəkə hesablarında məqsədli şəkildə məsələni 
yenidən gündəmə daşımağa cəhdlər edilir, yalan iddialar irəli sürülür. 

Daxili İşlər Nazirliyinin (DİN) mətbuat 
xidmətindən AZƏRTAC-a bildiriblər ki, fak-
ta görə başlanılmış cinayət işi üzrə Baş Pro-
kurorluğun və DİN-in peşəkar müstəntiqləri 
tərəfindən həyata keçirilmiş istintaq hərəkətləri, 
mütəxəssislərinin əldə etdiyi təkzibolunmaz 
sübutlar və Ədliyyə Nazirliyinin ixtisaslı 
əməkdaşlarının apardığı çoxsaylı ekspertizalar-
la hadisənin məhz sürücünün səhlənkarlığı və 
diqqətsizliyi səbəbindən baş verdiyi təsdiqlənib, 

nəticələri barədə zərərçəkmişin yaxınları və res-
publika ictimaiyyəti məlumatlandırılıb.

“Daxili İşlər Nazirliyinin vəzifəli şəxslərinin 
həkimlərlə mütəmadi telefon əlaqəsi saxlaması 
barədə səsləndirilən cəfəng fikirlərə gəldikdə isə 
qeyd etməliyik ki, aidiyyəti əməkdaşlarımız istin-
taq prosesində həkimlərlə, ekspertlərlə, şahidlərlə 
də əlaqə saxlaya bilər və bu, onların qanunla 
müəyyən edilmiş konkret vəzifə borcudur”, – 
deyə nazirliyin məlumatında qeyd olunub.

AHİK İcraiyyə Komitəsinin 
növbəti iclası keçirilib

Əvvəlcə ölkəmizdə həmkarlar hərəkatının 115 illik yubileyi 
münasibətilə AHİK-in İcraiyyə Komitəsinin təsis etdiyi “Azərbaycan 
Həmkarlar İttifaqları–115 il” yubiley döş nişanı və onun əsasnaməsi 
haqqında məlumat verilib. Sonra “İşəgötürən tərəfindən işçi 
qüvvəsinə sərf olunan xərclər haqqında” çıxış dinlənilib.

AHİK sədri diqqətə çatdırıb ki, sahə nazirlikləri ilə kollektiv 
müqavilələr bağlanarkən əmək kollektivlərinin iştirakı təmin 
edilməli, sosial-məişət problemləri, əməkhaqqı və digər məsələlər 
başlıca yer tutmalıdır. İşçilərin əmək hüquqlarının qorunmasın-
da, əsassız işdən çıxarılma hallarına yol verilməməsində və s. 
məsələlərdə həmkarlar ittifaqı təşkilatlarının mövqeyi həlledici 
olmalıdır. Mövcud pandemiya şəraitində, sərt karantin dövründə 
həmkarlar ittifaqlarının fəaliyyətinin əsas istiqaməti işçilərin hü-
quqlarının müdafiəsinin gücləndirilməsi olmalıdır.

AHİK sədri daha sonra Vətən müharibəsindən sonrakı dövrdə 
həmkarlar ittifaqları üzvlərinin qarşısında duran vəzifələrdən 
danışaraq qeyd edib ki, istər pandemiya dövründə, istərsə də 
Vətən müharibəsi dövrundə Azərbaycan həmkarlar ittifaqları ayrı-
ayrı fondlara 10 milyon manatdan artıq vəsait keçirmiş, maddi 
yardımlar göstərmişdir. Biz bu işlərimizi bundan sonra da davam 
etdirəcək, həmişə xalqımızın, ordumuzun, Ali Baş Komandanımı-
zın yanında olacağıq.

AHİK İcraiyyə Komitəsinin iclasında “Qarabağ Dirçəliş 
Fond”una əlavə vəsait ayrılması haqqında qərar qəbul edilmiş, bir 
sıra cari məsələlərin də müzakirəsi aparılmışdır.

R.TAHİR,  
“Xalq qəzeti”

Yanvarın 28-də Azərbaycan Həmkarlar İttifaqları 
Konfederasiyasının İcraiyyə Komitəsinin onlayn iclası 
keçirilib. Videoməclisi giriş sözü ilə açan AHİK-
in sədri, Milli Məclisin deputatı Səttar Möhbalıyev 
gündəlikdəki məsələlər barəsində məlumat verib. 

Vətən müharibəsinin 
döyüşçüləri ilə görüş

İsmayıllı rayonunun  İvanovka 
kəndində Vətən müharibəsinin işti-
rakçıları ilə görüş keçirilib. Tədbirdə 
RİH-nin başçısı Nahid Bağırov, icra 
hakimiyyətinin əməkdaşları və Nikitin 
adına kolxozun əməkdaşları iştirak 
ediblər.

Rayon rəhbərliyi görüş zamanı bildirib ki, 
Vətən müharibəsində ölkəmizin digər azsaylı 
xalqları ilə yanaşı, rus (molokan) icması-
nın nümayəndələri də fədakarlıq və rəşadət 
göstərib, torpaqlarımızın azadlığı uğrunda 
mübarizə aparıblar. Vətən müharibəsində iştirak 
edən 5 nəfər döyüşçü tərxis olunub. Hazırda 
3 nəfər molokan sakinimiz isə Azərbaycan 
Ordusunda xidmətini davam etdirir. Molokan 
döyüşçülərinin İkinci Qarabağ müharibəsində 
göstərdikləri qəhrəmanlıqdan hələ çox danışı-
lacağını qeyd edən rayon rəhbəri xatırladıb ki, 
arxa cəbhədə də İvanovka kəndinin sakinləri 
orduya dəstək aksiyaları keçirib,  həmçinin ön 
cəbhəyə yardım göndərilməsində fəal  iştirak 
ediblər.

Eyni zamanda, qeyd edək ki, İkinci Qarabağ 
müharibəsində İvanovka kəndindən bir  sakini-
miz də şəhidlik zirvəsinə ucalıb. Allahdan  ona 
rəhmət, yaxınlarına isə  səbir arzulayırıq.

Vətən müharibəsi iştirakçıları da öz döyüş 
təəssüratlarından və keçdikləri zəfər yolundan 
danışıblar. Səmimi keçən görüşdə döyüşçülər 
uzun illərdən bəri düşmən tapdağı altında 

qalmış torpaqlarımızın Azərbaycan Respubli-
kasının Prezidenti,  Ali Baş Komandan İlham 
Əliyevin uzaqgörən siyasəti və rəhbərliyi 
sayəsində azad edildiyini, bu yolda canlarından 
keçmiş şəhidlərimizin xatirəsinin uca  tutuldu-
ğunu diqqətə çatdırıblar. Həmçinin müharibədə 
baş verən xatirələrindən söz açaraq qeyd 
ediblər ki, doğulub böyüdükləri, özlərinə Vətən 
bildikləri Azərbaycan torpaqlarına biganə 
qalmayıb  döyüşlərdə könüllü iştirak ediblər. 
Bildiriblər ki, ermənilər güclü Azərbaycan Ordu-
sunu qarşılarında gördükdə, mövqelərini tərk 
edərək qorxu içində  qaçırdılar. 

Rayon icra hakimiyyətinin başçısı görüşdə 
bildirib ki, dövlət tərəfindən şəhid ailələri və 
qazilərimizə daim diqqət və qayğı göstərilir. Ra-
yon rəhbəri  döyüşçülərin hansısa  bir problemi 
varsa,  həll etməyə hazır olduğunu bildirib. 

Döyüşçülər də öz növbəsində problemlərinin 
olmadığını,  kolxozda işləmək istədiklərini 
bildiriblər. Yaradılan şəraitə və göstərilən 
diqqətə görə dövlət başçısı cənab İlham Əliyevə 
və ölkənin Birinci vitse-prezidenti Mehriban 
xanım  Əliyevaya minnətdarlıqlarını bildiriblər.

Məlumat üçün bildirək ki, Azərbaycanın  
multikultiralizm  və tolerantlığı ilə seçilən  ra-
yonlarından biri də İsmayıllıdır. Burada bir neçə 
azsaylı xalqın nümayəndələri  bir-biri ilə yaxın 
qonşuluq, səmimi dostluq şəraitində yaşayırlar.

İlqar HƏSƏNOV,  
“Xalq qəzeti”nin bölgə müxbiri

